
Mae Yr Almaen: Democratiaeth i Unbennaeth tua 1918–45 ar gyfer CBAC ar gael fel e-Werslyfr Myfyrwyr hefyd.


Fersiwn o’r gwerslyfr print y gellir ei lwytho i lawr yw’r e-Werslyfr Myfyrwyr. Gall athrawon rannu’r e-Werslyfr â myfyrwyr, a bydd myfyrwyr yn gallu gwneud y canlynol:


● Llwytho’r e-Werslyfr i lawr a’i weld ar unrhyw ddyfais neu borwr


● Ychwanegu, golygu a chysoni nodiadau ar ddwy ddyfais


● Gweld eu copïau personol yn unrhyw le, unrhyw bryd.


Am ragor o wybodaeth ac i gofrestru i gael treial am ddim, ewch i:


www.hoddereducation.co.uk/dynamiclearning

Cyflwyniad: gwybodaeth am y llyfr





Mae’r llyfr hwn wedi cael ei ysgrifennu i gefnogi astudio’r cyrsiau canlynol:




	■  Uned 2: : Weimar a’i sialensiau tua 1918–1933 (UG)



	■  Uned 4: Yr Almaen Natsïaidd, tua 1933–1945 (Safon Uwch).






Mae’r awdur yn gobeithio y bydd myfyrwyr sy’n darllen y llyfr yn ei ystyried nid yn unig fel cymorth i wella canlyniadau arholiadau, ond fel astudiaeth sy’n bleser ynddo’i hun fel dadansoddiad o thema bwysig iawn mewn hanes.


Mae’r canlynol yn esbonio nodweddion gwahanol y llyfr hwn a sut byddan nhw’n eich helpu chi i astudio’r cwrs.



Dechrau’r llyfr


Cyd-destun


Gall dechrau cwrs newydd fod yn anodd iawn os nad ydych chi’n gyfarwydd â’r cyfnod neu’r testun. Bydd yr adran hon yn rhoi trosolwg o’r hanes i chi, a bydd yn nodi rhai o’r themâu allweddol. Bydd darllen yr adran hon yn eich helpu chi i ymgyfarwyddo â chynnwys y cwrs.



Drwy gydol y llyfr


Termau allweddol


Mae angen i chi wybod y rhain i ddeall y cyfnod. Bydd defnydd priodol o iaith hanesyddol benodol yn eich traethodau hefyd yn eich helpu chi i wella ansawdd eich ysgrifennu. Mae’r termau allweddol mewn print bras y tro cyntaf y byddan nhw’n ymddangos yn y llyfr. Mae’r diffiniadau ar ymyl y dudalen ac maen nhw’n wedi’u cynnwys yn y rhestr termau.


Ffynonellau


Mae ffynonellau hanesyddol yn bwysig i ddeall pam cafodd penderfyniadau penodol eu gwneud neu ar ba sail y gwnaeth ysgrifenwyr a gwleidyddion cyfoes weithredu. Bydd y cwestiynau sy’n cyd-fynd â phob ffynhonnell yn eich helpu chi i ddeall a dadansoddi’r ffynhonnell.


Dadleuon allweddol


Bydd y dadleuon allweddol rhwng haneswyr yn eich helpu chi i feddwl am ddehongliadau hanesyddol a deall y safbwyntiau gwahanol ar gyfer dadl hanesyddiaethol benodol. 


Crynodebau penodau


Nod y crynodebau ysgrifenedig hyn yw eich helpu chi i adolygu ac atgyfnerthu eich gwybodaeth a dealltwriaeth o’r cynnwys.


Diagramau crynhoi


Mae’r crynodebau gweledol hyn ar ddiwedd pob adran yn ddefnyddiol ar gyfer adolygu.


Cwestiynau crynhoi


Mae’r cwestiynau crynhoi yn ffordd sydyn o wirio eich gwybodaeth i sicrhau eich bod wedi deall a chofio’r deunydd sy’n cael ei drafod yn y bennod.


Ymarfer cwestiynau


Mae cyfleoedd ar dudalennau 87 ac 190 i ymarfer cwestiynau enghreifftiol UG a Safon Uwch, yn y drefn honno. Bydd yr awgrym arholiad o dan bob cwestiwn yn eich helpu os ewch i drafferthion.



Diwedd y llyfr


Llinell amser


Mae deall cronoleg (trefn digwyddiadau) yn rhan hanfodol o hanes. Mae gwybod trefn digwyddiadau yn un peth, ond mae’n bwysig eich bod yn gwybod hefyd sut mae digwyddiadau yn perthyn i’w gilydd. Bydd y llinell amser hon yn eich helpu chi i roi digwyddiadau yn eu cyd-destun a bydd yn ddefnyddiol fel man cyfeirio cyflym neu gymorth adolygu.


Ffocws ar yr arholiad


Mae’r adran hon yn rhoi cyngor ar sut i ateb cwestiynau yn eich arholiad, gan ganolbwyntio ar wahanol ofynion eich papur arholiad. Mae’r arweiniad yn y llyfr hwn yn seiliedig ar adroddiadau manwl arholwyr ers 2017. Mae’n modelu arfer gorau o ran sut i ateb cwestiynau arholiad ac yn dangos y diffygion mwyaf cyffredin er mwyn helpu i sicrhau eich bod chi’n cael y radd orau bosibl.


Rhestr termau


Mae’r holl dermau allweddol yn y llyfr wedi’u diffinio yn y rhestr termau.


Deunydd darllen pellach


I gael y marciau uchaf mewn hanes, bydd angen i chi ddarllen y tu hwnt i’r gwerslyfr hwn. Mae’r adran hon yn cynnwys rhestr o lyfrau ac erthyglau y gallwch chi edrych arnyn nhw. Gall y rhestr fod yn ddefnyddiol hefyd ar gyfer traethawd estynedig neu ddarn o waith cwrs.



Adnoddau ar-lein


Mae’r argraffiad newydd hwn yn cael ei gefnogi gan ddeunydd ar-lein i’ch helpu chi i astudio. Ar hyd y llyfr byddwch chi’n gweld yr eicon adnoddau ar-lein i’ch atgoffa i ddefnyddio’r adnoddau ar-lein perthnasol ar gyfer eich cwrs. Bydd yr adnoddau canlynol ar gael ar www.hoddereducation.co.uk/mynediadihanes/almaen. Bydd yr adnoddau hyn hefyd ar gael ar Hwb: https://hwb.gov.wales/.


Taflenni gwaith gweithgareddau


Bydd y gweithgareddau hyn yn eich helpu chi i ddatblygu’r sgiliau sydd eu hangen arnoch ar gyfer yr arholiad. Bydd y gwaith meddwl y byddwch chi’n ei wneud i gwblhau’r gweithgareddau hyn, a’r nodiadau y byddwch chi’n eu llunio wrth ateb y cwestiynau, yn werthfawr ar eich taith ddysgu gan eich helpu chi i gael y radd orau bosibl. Efallai bydd eich athro/athrawes yn penderfynu argraffu’r gyfres gyfan o daflenni gwaith i greu llyfryn gweithgareddau i gyd-fynd â’r cwrs. Neu mae’n bosibl eu defnyddio ar gyfer gweithgareddau unigol fel gwaith dosbarth neu waith cartref. Fodd bynnag, mae croeso i chi fynd ar-lein eich hun ac argraffu taflen waith i wneud y defnydd gorau o’r llyfr hwn.


Pwy yw pwy


Mae hanes Safon Uwch yn rhoi sylw i lawer o gymeriadau allweddol felly mae’n gwbl ddealladwy os ydych chi’n teimlo eich bod wedi drysu gyda’r holl enwau. Mae’r ddogfen hon yn trefnu’r unigolion y cyfeirir atyn nhw yn y llyfr yn ôl categorïau fel eich bod yn gwybod y gwahaniaeth rhwng Goebbels a Göring!


Ymchwil pellach


Er bod darllen rhagor o lyfrau ac erthyglau yn ddefnyddiol i gyflawni eich gorau, mae cyfoeth o ddeunydd ar gael ar-lein, gan gynnwys gwefannau defnyddiol, archifau digidol, a rhaglenni dogfen ar YouTube. Mae’r dudalen hon yn rhestru adnoddau a allai eich helpu i wella eich dealltwriaeth o’r testun. Gallan nhw hefyd fod yn gyfeiriadau ymchwil gwerthfawr os byddwch chi’n penderfynu dewis y cyfnod hwn ar gyfer elfen gwaith cwrs eich cwrs.




Cyflwyniad


Keith Randell (1943–2002)


Cafodd y gyfres Mynediad i Hanes  ei llunio a’i datblygu gan Keith, ac aeth ati i greu cyfres ‘ar gyfer myfyrwyr fel y maen nhw, ac nid fel y bydden ni’n dymuno iddyn nhw fod’. Mae’n gadael gwaddol byw yn y gyfres hon sydd wedi bod yn gydymaith dibynadwy, difyr a phoblogaidd iawn ar gyfer astudiaethau ôl-16 am dros 20 mlynedd. Ein nod wrth baratoi’r argraffiadau newydd hyn yw parhau i gynnig y cymorth gorau posibl i fyfyrwyr yn eu hastudiaethau. 










PENNOD 1






Cyd-destun: Yr Almaen yn 1914 


Doedd gwlad ‘Yr Almaen’ fel rydyn ni’n ei hadnabod heddiw ddim yn bodoli tan 1871. Cyn hynny, roedd nifer o daleithiau unigol yn ymestyn ar draws canolbarth Ewrop lle roedd yr Almaeneg yn cael ei siarad fel prif iaith. Fodd bynnag, yn ystod yr 1860au, cafodd y taleithiau eu huno gan Prwsia, y dalaith fwyaf a’r fwyaf pwerus o’r cyfan. Llwyddwyd i gyflawni hyn drwy gyfres o ryfeloedd llwyddiannus yn erbyn Denmarc yn 1861, Awstria yn 1866 a Ffrainc yn 1870–1, gan arwain at ddatgan Ymerodraeth yr Almaen yn Versailles, Ffrainc, gwlad oedd wedi cael ei threchu.




TERM ALLWEDDOL


Prwsia Talaith fwyaf, a mwyaf cyfoethog a phwerus yr Almaen yn yr 1800au, a oedd yn cyfrif am 62 y cant o boblogaeth Ymerodraeth yr Almaen.


Ymerodraeth yr Almaen Enwau eraill yw’r Ail Reich, 1871–1918, neu Kaiserreich.


Cyfansoddiad Rheolau ac egwyddorion llywodraethu gwladwriaeth.


Reichstag Senedd yr Almaen. Roedd ei phwerau yn gyfyngedig.


Grossdeutschland a Kleindeutschland Dadl o fewn taleithiau’r Almaen yn y bedwaredd ganrif ar bymtheg am gynnwys Awstria mewn Almaen Unedig, sef Grossdeutschland, neu eithrio Awstria, sef Kleindeutschland. Yr olaf a enillodd yn y pen draw.


Gwladwriaeth ffederal Gwladwriaeth lle mae pwerau’n cael eu rhannu rhwng y llywodraethau canolog a rhanbarthol.






Y system wleidyddol


Chwaraeodd prif weinidog Prwsia, Otto von Bismarck, ran flaenllaw yn yr uno. Cafodd ei ddewis yn ganghellor cyntaf (prif weinidog) yr Almaen unedig ac roedd ei ddylanwad yn golygu bod ganddo awdurdod llwyr bron iawn. Fel aristocrat Prwsiaidd, sicrhaodd Bismarck fod telerau’r cyfansoddiad newydd yn gwarchod grym Prwsia yn yr Almaen newydd:



	■  Cafodd Brenin Prwsia ei gyhoeddi yn Kaiser, gan roi pŵer iddo dros y 25 talaith wahanol.



	■  Y Kaiser oedd yn penodi’r canghellor a gweinidogion ymerodrol eraill oedd yn uniongyrchol atebol iddo ac felly’n annibynnol ar y Reichstag.



	■  Roedd elfen o ddemocratiaeth yn y cyfansoddiad gan fod pob dyn dros 25 oed yn gymwys i bleidleisio yn etholiadau’r Reichstag. Fodd bynnag, roedd pŵer y Reichstag yn gyfyngedig gan fod y Kaiser yn gallu anwybyddu ei phenderfyniadau, a gallai gael ei diddymu ar unrhyw adeg.



	■  Roedd byddin yr Almaen yn atebol i’r Kaiser yn unig ac yn cymryd llw o deyrngarwch iddo.



	■  Cafodd pŵer Prwsia ei gryfhau gan fod Awstria, er ei bod yn Almaeneg ei hiaith, wedi’i heithrio o’r wladwriaeth Almaenig newydd. Roedd hyn wedi arwain at greu Kleindeutschland yn hytrach na Grossdeutschland.






Fodd bynnag, roedd yr Almaen yn wladwriaeth ffederal ac roedd grym wedi’i rannu rhwng y taleithiau a’r llywodraeth ffederal neu ymerodrol.




POBL ALLWEDDOL


Otto von Bismarck (1815–98)


Arlywydd-weinidog Prwsia ac yna canghellor yr Almaen rhwng 1871 ac 1890. Gweithiodd yn agos gyda’r kaiseriaid, gan reoli materion cartref a thramor, nes i Wilhelm II ei ddisodli.





Gwnaeth y tri kaiser cyntaf gadw Bismarck fel eu canghellor ac roedd y system wleidyddol yn ymddangos yn eithaf llwyddiannus gan fod gan y kaiseriaid a Bismarck yr un safbwynt gwleidyddol. Fodd bynnag, yn 1888, daeth Kaiser Wilhelm II i’r orsedd. Roedd eisiau rheoli’r Almaen ar ei ben ei hun a gorfododd Bismarck i ymddiswyddo yn 1890. O hynny tan 1918 bu’r Kaiser yn rheoli’r Almaen fel awtocrat, ac ychydig iawn o rym oedd gan y canghellor.




POBL ALLWEDDOL


Kaiser Wilhelm II (1859–1941)


Ymerawdwr yr Almaen o 1888 nes iddo ildio’r goron yn 1918. Ei nod oedd creu Ymerodraeth yr Almaen dramor ac adeiladu llynges a byddin fawr i gystadlu yn erbyn pwerau Ewropeaidd eraill. Arweiniodd ei bolisi Weltpolitik at wrthdaro gyda phwerau Ewropeaidd eraill ac roedd yn un o’r ffactorau a arweiniodd at ddechrau’r Rhyfel Byd Cyntaf. Wrth i’r Almaen wynebu gorchfygiad milwrol yn 1918, ildiodd y goron gan ffoi i’r Iseldiroedd.






Economi’r Almaen


Roedd yr Almaen wedi dechrau diwydianeiddio yn y bedwaredd ganrif ar bymtheg, ond yn y cyfnod rhwng 1890 ac 1913 y gwelwyd twf diwydiannol mawr. Roedd diwydiannau fel glo, haearn, dur a thecstilau wedi hen sefydlu ac, yn y cyfnod hyd at ddechrau’r Rhyfel Byd Cyntaf, roedd twf dramatig mewn diwydiannau newydd fel cemegion, trydan, petrocemegion a pheirianneg fecanyddol. Aeth cwmnïau fel Daimler a Benz ati i ddatblygu ceir, a daeth AEG a Siemens yn fentrau trydanol enfawr. Yn benodol, daeth Krupps yn gynhyrchydd arfau mawr.


Erbyn dechrau’r Rhyfel Byd Cyntaf yn 1914, yr Almaen oedd grym diwydiannol mwyaf Ewrop ac roedd yn gallu cystadlu â goruchafiaeth Prydain. Roedd ei hallbwn diwydiannol yn ail i’r Unol Daleithiau yn unig, gan ei gwneud yn wlad bwerus a chyfoethog.



Cymdeithas yr Almaen




TERM ALLWEDDOL


Awtocrat Rheolaeth gan unigolyn, fel arfer brenin/brenhines, a fydd â grym absoliwt.


Sosialaeth Damcaniaeth wleidyddol ac economaidd sy’n dadlau y dylai’r gymuned fod yn berchen ar ddulliau cynhyrchu, a hynny er budd pawb.


Junkers Dosbarth o dirfeddianwyr aristocrataidd a oedd yn flaenllaw iawn ym Mhrwsia a rhannau eraill o ddwyrain yr Almaen.





Daeth diwydianeiddio â llawer o newid cymdeithasol. Roedd hyn yn fwyaf amlwg yn nhwf y boblogaeth a’r trefoli cyflym iawn a ddigwyddodd. O ganlyniad, erbyn 1910, roedd mwy o bobl yn byw mewn trefi a dinasoedd nag mewn ardaloedd gwledig. Berlin oedd y ddinas fwyaf gyda phoblogaeth o dros 2 filiwn, ond roedd dros hanner miliwn o bobl yn byw mewn trefi eraill, fel Köln a München. Fodd bynnag, arweiniodd y twf cyflym iawn yn y boblogaeth at broblemau eraill fel cartrefi gorlawn ac amodau byw gwael. Er nad oedd diweithdra yn broblem fawr, roedd safon byw llawer o weithwyr yn isel.


Arweiniodd y datblygiadau hyn at fwy o ddiddordeb mewn gwleidyddiaeth ymhlith y dosbarthiadau gweithiol. Yr hyn a ddilynodd oedd twf sosialaeth ac undebaeth lafur yn ogystal â chefnogaeth i blaid wleidyddol newydd, Plaid y Sosialwyr Democrataidd (SPD), a oedd yn cynrychioli buddiannau’r gweithwyr. Erbyn 1913, yr SPD oedd y blaid fwyaf yn y Reichstag, ond ychydig iawn o ddylanwad oedd ganddi ar bolisïau’r llywodraeth.


Yn ogystal, arweiniodd y newidiadau cyflym iawn hyn at raniad yng nghymdeithas yr Almaen rhwng y tirfeddianwyr, neu’r Junkers, a oedd yn cydymdeimlo â’r fyddin a grwpiau elît eraill mewn cymdeithas, a’r dosbarthiadau gweithiol. Roedd y Junkers yn gweld y dosbarth gweithiol newydd fel bygythiad i sefydlogrwydd, ac roedd y dosbarthiadau canol hefyd yn teimlo eu bod dan fygythiad gan dwf sosialaeth gan eu bod yn gweld ei syniadau fel her i’w sefyllfa economaidd.


Yn sgil diwydianeiddio, cafodd nifer mawr o fewnfudwyr eu denu i’r Almaen ac er eu bod yn cyfrannu llawer at dwf economaidd y wlad roedden nhw hefyd yn achosi rhagor o aflonyddwch cymdeithasol.




TERM ALLWEDDOL


Weltpolitik Polisi llywodraeth yr Almaen yn yr 1890au a’r 1900au; ei nod oedd ceisio hyrwyddo buddiannau’r Almaen ar draws y byd.


Cynllun Schlieffen Cafodd ei lunio gan y Cadfridog Schlieffen i atal yr Almaen rhag gorfod ymladd rhyfel ar ddau ffrynt drwy drechu Ffrainc ar Ffrynt y Gorllewin cyn delio â’r bygythiad o Rwsia. Y cynllun oedd gorchfygu Ffrainc mewn chwe wythnos, ond methodd hyn oherwydd gwrthwynebiad Gwlad Belg, Ffrainc a Phrydain. Trefnodd Rwsia ei milwyr yn llawer mwy cyflym nag roedd yr Almaen yn ei ddisgwyl felly roedd yn rhaid anfon rhagor o ddynion i Ffrynt y Dwyrain, gan wanhau ymosodiad yr Almaen yn y gorllewin. Arweiniodd y methiant hwn at ryfel yn y ffosydd a rhyfel athreuliol.


Ymosodiad Ludendorff Ymosodiad gan yr Almaen a gafodd ei lansio yn y gwanwyn 1918 ar Ffrynt y Gorllewin, gyda’r nod o ennill y rhyfel cyn i lawer o filwyr UDA gyrraedd i helpu Ffrainc a Phrydain.






Materion tramor


Yn dilyn cwymp Bismarck, aeth yr Almaen yn ynysig iawn y tu mewn i Ewrop, a’i hunig gynghreiriad dibynadwy oedd Awstria-Hwngari, a oedd yn wan iawn yn economaidd, yn filwrol ac yn wleidyddol. O dan Kaiser Wilhelm II, roedd yr Almaen wedi ceisio dod yn un o bwerau’r byd, gan ddilyn polisi o Weltpolitik, a cheisiodd sefydlu ymerodraeth dramor gan fod y Kaiser yn eiddigeddus o’r Ymerodraeth Brydeinig. Aeth y Kaiser ati i gryfhau llynges yr Almaen hefyd yn y blynyddoedd cyn y Rhyfel Byd Cyntaf ac roedd Prydain yn gweld hyn fel ymgais i herio ei goruchafiaeth. Roedd gan yr Almaen fyddin fawr hefyd a oedd yn golygu ei bod yn fygythiad ar dir mawr Ewrop.


Roedd y tensiynau a gafodd eu hachosi gan bolisïau’r Kaiser a’r angen i amddiffyn ei hunig gynghreiriad dibynadwy, Awstria-Hwngari, yn rhesymau pwysig dros fynd i ryfel yn 1914. Ar ôl i’r Kaiser ddatgan rhyfel cododd ton o frwdfrydedd gwlatgar, gyda’r prif bleidiau gwleidyddol yn cytuno i gadoediad gwleidyddol. Y disgwyl oedd y byddai’r wlad yn sicrhau buddugoliaeth gyflym ar sail Cynllun Schlieffen, ond roedd yn fethiant, a chafodd yr Almaen ei thynnu i mewn i ryfel athreuliol. Erbyn 1916, roedd y llywodraeth wedi dod yn unbennaeth filwrol i bob pwrpas. Roedd y boblogaeth sifil hefyd yn dioddef wrth i brinder bwyd a chwyddiant effeithio ar forâl. Y cwymp hwn o ran morâl, ynghyd â methiant milwrol Ymosodiad Ludendorff yn 1918, a arweiniodd at ddymchwel y gyfundrefn, y Kaiser yn ildio’r goron a llofnodi’r cadoediad ym mis Tachwedd 1918.


Ar ôl cael ei threchu yn y Rhyfel Byd Cyntaf wynebodd yr Almaen gyfnod dramatig yn ei hanes, a dyma sy’n cael sylw yn y llyfr hwn. Roedd y Weriniaeth Weimar a ddatblygodd o’r gorchfygiad hwn yn wynebu llawer o sialensiau ac yn 1933 cafodd ei disodli gan Adolf Hitler. Cyn bo hir roedd Hitler a’i Blaid Natsïaidd wedi sefydlu gwladwriaeth un blaid gan arwain yr Almaen i’r Ail Ryfel Byd. Erbyn 1945, roedd yr Almaen wedi cael ei threchu unwaith eto, roedd yn rhanedig ac yn wynebu llawer o broblemau cymdeithasol ac economaidd.









PENNOD 2






Y sialensiau oedd yn wynebu Gweriniaeth Weimar 1918–23




Cafodd y Kaiserreich ei disodli gan Weriniaeth Weimar yn 1919. Wynebodd nifer o sialensiau yn ystod ei blynyddoedd cynnar o’r adain dde a’r adain chwith, ond llwyddodd i oroesi’r rhain.


Mae’r bennod hon yn edrych ar y rhesymau dros sefydlu’r weriniaeth ac yn ystyried y sialensiau gwleidyddol, economaidd a chymdeithasol oedd yn ei hwynebu drwy ganolbwyntio ar y themâu canlynol:



	♦  Cwymp cyfundrefn ymerodrol Kaiser Wilhelm II



	♦  Cytundeb Versailles a’i effaith ar yr Almaen



	♦  Cyfansoddiad Weimar



	♦  Sialensiau i Weimar o’r chwith a’r dde



	♦  Ymddangosiad Plaid Sosialaidd Genedlaethol Gweithwyr yr Almaen



	♦  Yr argyfwng economaidd



	♦  Meddiannu’r Ruhr






Mae’r ddadl allweddol ar dudalen 30 yn y bennod hon yn ystyried natur Chwyldro’r Almaen yn 1918.







DYDDIADAU ALLWEDDOL








	1918


	Medi


	Derbyniodd Ludendorff nad oedd yr Almaen yn gallu ennill y Rhyfel Byd Cyntaf







	Tach.


	
Miwtini gan y llynges yn Kiel


Wilhelm II yn ildio’r goron


Llofnodi’r cadoediad








	1919


	Ion.


	Gwrthryfel y Spartaciaid yn Berlin







	Meh.


	Llofnodi Cytundeb Versailles







	1919


	Awst


	Mabwysiadu cyfansoddiad Weimar







	1920


	Mawrth


	
Gwrthryfel y Ruhr


Putsch Kapp








	1923


	Ion.


	Lluoedd Ffrainc a Gwlad Belg yn meddiannu’r Ruhr







	Ion.–Tach.


	Gorchwyddiant







	Tach.


	Putsch mewn seler gwrw yn München














1 Cwymp cyfundrefn ymerodrol Kaiser Wilhelm II







■ Beth oedd effaith y Rhyfel Byd Cyntaf ar yr Almaen?







POBL ALLWEDDOL


Cadfridog Ludendorff (1865–1937)


Cadfridog Almaenig a ddaeth, gyda Hindenburg, yn unbeniaid milwrol yr Almaen i bob pwrpas rhwng 1916 ac 1918. Ceisiodd reoli’r diwygio cyfansodd­iadol yn 1918 ond methodd a chollodd ei swydd. Yn ddiweddarach, cefnogodd Putsch Kapp a gweith­gareddau cynnar Hitler.





Yn ystod y gwanwyn 1918, roedd yr Almaen wedi lansio ymosodiad enfawr yn erbyn lluoedd y Cynghreiriaid yn Ffrainc. Gobaith yr Almaen oedd trechu’r Cynghreiriaid cyn i nifer mawr o filwyr Americanaidd gyrraedd, wedi i UDA ymuno â’r Rhyfel Byd Cyntaf yn 1917. Ar y dechrau, roedd yr ymosodiad yn llwyddiannus iawn, ond oherwydd cryfder y Cynghreiriaid a’r ffaith bod yr Almaen wedi blino rhyfela, daeth yr ymgyrch i ben. Yn sgil hyn, dywedodd y pennaeth staff, y Cadfridog Ludendorff, wrth ei bennaeth ef, y Maeslywydd Paul von Hindenburg, a’r canghellor fod y rhyfel wedi ei golli. Rhoddodd Ludendorff y cyngor canlynol i’r llywodraeth:

Miwtini Lluoedd arfog yn gwrthod ufuddhau i orchmynion.


Sofiet Gair Rwsiaidd am gyngor etholedig, yn aml yn cynnwys gweithwyr.


Chwyldro Bolsiefigaidd 1917 Roedd y Bolsiefigiaid yn y mwyafrif ym Mhlaid Sosialwyr Democrataidd Cymdeithasol Rwsia, a gipiodd rym ym mis Hydref 1917 o dan ei harweinydd Lenin, gan sefydlu gwladwriaeth gomiwnyddol gyntaf y byd.


Brenhiniaeth gyfansoddiadol System lle mae pwerau’r brenin neu’r frenhines wedi’u cyfyngu gan gyfansoddiad.


Ildio’r goron Pan fydd brenin/brenhines yn rhoi’r gorau i’r orsedd.


Plaid y Sosialwyr Democrataidd (SPD) Yn yr Almaen, plaid sosialaidd gymedrol, na ddylai gael ei drysu â Rwsia lle roedd y Sosialwyr Democrataidd yn fwy radical, gydag un rhan yn ffurfio Plaid y Bolsiefigiaid neu’r Blaid Gomiwnyddol. 


Dadfyddino Tynnu milwyr o wasanaeth gweithredol ar ddiwedd rhyfel.







	■  dylai apelio ar UDA am gadoediad



	■  dylid creu cyfundrefn fwy democrataidd.






Roedd y newyddion bod y wlad ar fin cael ei gorchfygu yn sioc i bobl yr Almaen, a oedd wedi arfer clywed cadlywyddion y fyddin yn dweud y bydden nhw’n ennill y rhyfel. Roedd yn sioc fawr gan fod yr Almaen wedi trechu Rwsia yn y dwyrain ac roedd milwyr yr Almaen yn dal i fod yn Ffrainc a Gwlad Belg. Fodd bynnag, roedd llawer o bobl yr Almaen hefyd wedi blino ar y rhyfel oherwydd prinder bwyd yn sgil y blocâd ar y môr. Yn ystod dwy flynedd olaf y rhyfel, roedd llynges Prydain wedi gosod blocâd ar borthladdoedd yr Almaen gan atal llynges fasnachol yr Almaen rhag gweithredu. Arweiniodd hyn at brinder bwyd difrifol, ac roedd llawer o Almaenwyr bron â llwgu. Yn ystod y gaeaf 1916–17, daeth y cyflenwad tatws i ben, ac roedd yn rhaid i’r bobl fwyta maip. Oherwydd y prinder bwyd roedd sifiliaid yn agored i afiechydon ac mae’n bosibl bod tua 750,000 o Almaenwyr wedi marw o gyfuniad o newyn ac afiechyd.



Twf gweithgarwch chwyldroadol


Cafodd y llynges, nad oedd wedi cymryd llawer o ran yn y rhyfel, orchymyn i fynd i’r môr. Fodd bynnag, roedd y morwyr yng nghanolfan y llynges yn Kiel yn gweld hyn fel gweithred olaf ddibwrpas ac felly’n trefnu miwtini. Arweiniodd hyn at weithredu tebyg ym mhorthladdoedd Bremen a Lübeck cyn i anfodlonrwydd ledaenu i ddinasoedd eraill ar draws yr Almaen. Ffurfiwyd Sofietau neu gynghorau, yn debyg i’r rhai a sefydlwyd yn Rwsia yn dilyn Chwyldro Bolsiefigaidd 1917, i gadw trefn ar bethau. Roedd anfodlonrwydd poblogaidd yn dod yn fwyfwy chwyldroadol. Roedd yn amlwg bod y llywodraeth yn colli rheolaeth ac y byddai ymdrechion i newid y llywodraeth o awtocratiaeth i frenhiniaeth gyfansoddiadol o dan lywodraeth sifil yn methu wrth i bobl alw ar Wilhelm i ildio’r goron a sicrhau heddwch ar unwaith.


Oherwydd y methiant hwn, ildiodd y Kaiser y goron ar 9 Tachwedd 1918. Pasiodd grym i Gyngor Cynrychiolwyr y Bobl, llywodraeth dros dro o dan Friedrich Ebert, arweinydd y blaid wleidyddol fwyaf, Plaid y Sosialwyr Democrataidd (SPD). Y llywodraeth dros dro hon fyddai’n rheoli’r Almaen nes bod modd ethol cynulliad cenedlaethol.

Friedrich Ebert (1871–1925)


Cyd-gadeirydd yr SPD a ddaeth yn arweinydd llywodraeth dros dro yr Almaen yn 1918. Goruchwyliodd y cadoediad a’r cyfnod pontio i ddemocratiaeth. Yna daeth yn arlywydd Gweriniaeth Weimar yn 1920.





Trechu gweithgarwch chwyldroadol


Ofnai Ebert y byddai’r Almaen yn dilyn Rwsia ac yn cael chwyldro, a fyddai’n arwain at ryfel cartref gan ychwanegu at y problemau oedd yn wynebu'r wlad. Roedd yn poeni y byddai’n amharu ar ddadfyddino, yn ychwanegu at y broblem cyflenwad bwyd ac yn gwneud y trafodaethau heddwch yn fwy anodd byth.


Fodd bynnag, llwyddodd Ebert i drechu’r bygythiad chwyldroadol oherwydd y rhesymau canlynol:



	■  Llwyddodd i gadw cefnogaeth y fyddin drwy beidio â’i diwygio na sefydlu llu newydd yn ei lle.



	■  Roedd y dosbarth gweithiol yn rhanedig rhwng Plaid Gomiwnyddol yr Almaen (KPD), a oedd eisiau sefydlu llywodraeth debyg i un sofietaidd, a’r SPD, a oedd eisiau llywodraeth seneddol.







Effaith y Rhyfel Byd Cyntaf ar yr Almaen


Cafodd y rhyfel effaith wleidyddol enfawr ar yr Almaen, gan ddod â rheolaeth y Kaiser i ben. Yn ogystal, cafodd effaith economaidd a chymdeithasol enfawr.


Effaith economaidd


Cafodd y rhyfel effaith economaidd fawr iawn ar yr Almaen:



	■  Gostyngodd cynhyrchu diwydiannol i ddau draean o’i lefel yn 1913.



	■  Roedd incwm cenedlaethol dim ond yn draean o’r hyn oedd yn 1913.



	■  Roedd 600,000 o wragedd gweddw a tua 2 filiwn o blant heb dadau. O ganlyniad, roedd y wladwriaeth yn gwario traean o’i chyllideb ar bensiynau rhyfel erbyn 1925.



	■  Roedd llawer o Almaenwyr wedi buddsoddi mewn bondiau rhyfel, ond roedd wynebwerth y bondiau hynny wedi cael ei leihau gan chwyddiant, ac felly collodd llawer o bobl y cyfan neu’r rhan fwyaf o’u cyfoeth.

Bondiau rhyfel Er mwyn ariannu’r Rhyfel Byd Cyntaf, roedd llywodraeth yr Almaen yn annog pobl i fuddsoddi yng nghronfeydd y llywodraeth yn y gred y byddai eu harian yn ddiogel a’u bod yn helpu ymdrech y rhyfel.


Myth trywanu yn y cefn Y gred nad oedd y fyddin wedi colli’r rhyfel ond bod grwpiau yn yr Almaen, fel Iddewon a sosialwyr, wedi gwneud tro gwael â nhw. Roedd hyn yn ei gwneud yn llawer mwy anodd i lywodraeth newydd Weimar ennill cefnogaeth boblogaidd.





Effaith gymdeithasol


O ganlyniad i’r rhyfel aeth y rhaniadau yng nghymdeithas yr Almaen yn fwy dwfn, ac roedd bylchau enfawr rhwng safonau byw y cyfoethogion a’r tlodion. Aeth y sefyllfa'n waeth byth oherwydd y cyfyngiadau ar enillion gweithwyr yn ystod y rhyfel, pan oedd perchnogion ffatrïoedd wedi gallu gwneud elw mawr.


Roedd prinder bwyd yn parhau wrth i Brydain dynhau’r blocâd ar y môr a ddechreuodd yn ystod y rhyfel, a hynny er mwyn pwyso ar yr Almaen i gytuno i delerau’r cadoediad. Achosodd hyn ragor o densiynau yn y gymdeithas wrth i’r bobl a oedd yn byw yn y dinasoedd gyhuddo pobl y wlad o guddio bwyd.


Yn ystod y rhyfel, roedd llawer o fenywod wedi gweithio mewn ffatrïoedd ac er bod hyn wedi helpu i gynnal lefelau incwm tra oedd eu gwŷr i ffwrdd yn ymladd, credai rhai fod hyn yn niweidio gwerthoedd traddodiadol y teulu.


Roedd yr Almaen, felly, mewn sefyllfa beryglus pan ildiodd y Kaiser y goron, ac roedd yn wynebu llawer o broblemau difrifol. Llwyddodd Ebert i lofnodi cadoediad ar ôl i’r Kaiser ildio’r goron a chyhoeddodd y byddai gweriniaeth newydd yn cael ei sefydlu a fyddai’n gwarantu:



	■  rhyddid barn



	■  rhyddid i addoli



	■  gwell amodau gwaith.






Er bod cyfansoddiad newydd wedi cael ei lunio, roedd llawer o wrthwynebiad i’r cysyniad o lywodraeth ddemocrataidd, a byddai hyn yn arwain at ragor o sialensiau i’r drefn newydd. Y datblygiadau hyn wnaeth helpu i greu’r myth trywanu yn y cefn, a oedd yn honni bod yr Almaen wedi colli’r rhyfel oherwydd iddi gael ei bradychu gan wleidyddion fel Ebert.







DIAGRAM CRYNHOI


CWYMP CYFUNDREFN YMERODROL KAISER WILHELM II

2 Cytundeb Versailles a’i effaith ar yr Almaen







■ Beth oedd effaith Cytundeb Versailles ar yr Almaen?

Cytundeb Versailles Cynhaliwyd cyfres o gyfarfodydd rhwng y Cynghreiriaid ym Mharis yn ystod 1919–20 lle lluniwyd pum cytundeb â’r pwerau a drechwyd a chreu Cynghrair y Cenhedloedd. Llofnodwyd Cytundeb Versailles â’r Almaen ar 28 Mehefin 1919 ac roedd yn llawer mwy llym na’r hyn roedd yr Almaenwyr wedi ei ddisgwyl, gan arwain at ddicter cenedlaethol.


Taliadau iawndal Arian a nwyddau sy’n cael eu talu gan bŵer a drechwyd i dalu am gost difrod sydd wedi’i achosi gan ryfel.





Roedd colli’r rhyfel yn sioc seicolegol. Cafodd effaith fawr iawn ar bobl yr Almaen a chwaraeodd ran arwyddocaol yn eu hymateb i Gytundeb Versailles. Oherwydd sefyllfa filwrol yr Almaen adeg llofnodi’r cadoediad ar 11 Tachwedd 1918, roedd llywodraeth yr Almaen yn gobeithio gallu negodi heddwch cymedrol gyda phwerau’r Cynghreiriaid. Fodd bynnag, yn hytrach na’i galluogi i adfer ei chryfder a’i statws fel pŵer mawr, doedd gan yr Almaen ddim llawer o ddewis ond llofnodi cytundeb roedd ei delerau yn cael eu hystyried yn llym gan genedl a oedd yn dal i gael trafferth derbyn realiti colli’r rhyfel.


Doedd yr Almaen ddim yn disgwyl gorfod talu taliadau iawndal am unrhyw beth ond y difrod a achosodd yng ngogledd Ffrainc a Gwlad Belg. Roedd yn disgwyl gallu uno ag ardaloedd eraill Almaeneg eu hiaith, fel Awstria, ac ymuno â’r corff newydd Cynghrair y Cenhedloedd. Nid yn unig y chwalwyd y gobeithion hyn, ond o ganlyniad i’r cytundeb dioddefodd yr Almaen golledion pellgyrhaeddol, sef:



	■  10 y cant o’i thir



	■  12.5 y cant o’i phoblogaeth



	■  16 y cant o’i glo



	■  48 y cant o’i diwydiant haearn.






Cafodd y colledion hyn effaith ddifrifol ar sefyllfa economaidd yr Almaen.


Collodd ei holl drefedigaethau tramor hefyd, er i bob un o arweinwyr yr Almaen honni y byddai hyn yn cael effaith sylweddol ar ei gallu i dalu taliadau iawndal. Gwnaeth y colledion hyn hefyd ddinistrio ei safle fel pŵer mawr. Fodd bynnag, mater a oedd yn fwy o destun cywilydd i lawer oedd cymal yr euogrwydd am y rhyfel (cymal 231 Cytundeb Versailles), a oedd yn datgan bod yr Almaen yn euog o ddechrau’r rhyfel ac felly’n haeddu cael ei chosbi gan y Cynghreiriaid.



Colli tir

Cynghrair y Cenhedloedd Sefydliad a ffurfiwyd ar ddiwedd y rhyfel i helpu i gynnal heddwch, ac i wella amodau byw a gweithio; mae’n aml yn cael ei weld fel rhagflaenydd y Cenhedloedd Unedig. Syniad Arlywydd UDA Woodrow Wilson oedd y Gynghrair. Fodd bynnag, gwrthododd senedd UDA ei chymeradwyo ac ni wnaeth UDA erioed ymuno â’r Gynghrair. Yn y dechrau doedd dim hawl gan y pwerau a drechwyd i ymuno.


Alsace-Lorraine Rhan- barthau Ffrangeg eu hiaith yn bennaf a gafodd eu cipio gan yr Almaen yn Rhyfel Ffrainc-Prwsia 1870–1.


Pleidlais gwlad Pleidlais i’r bobl ar fater penodol, yn debyg i refferendwm.


Mandadau Goruchwylio cyn-drefedigaethau’r Almaen a Thwrci a gafodd eu gweinyddu gan y Cynghreiriaid ar ôl y Rhyfel Byd Cyntaf.





Collodd yr Almaen dir o bron pob ardal ar ei ffiniau. Er ei bod yn disgwyl colli Alsace-Lorraine ar y ffin ogleddol gyda Ffrainc, a rhywfaint o dir o bosibl i’r dwyrain yng Ngwlad Pwyl, roedd graddfa’r colledion yn destun cywilydd i lawer o Almaenwyr.



	■  Yn y gogledd, cafodd pleidlais gwlad ei chynnal yn Schleswig, a phleidleisiodd rhan ogleddol yr ardal o blaid dychwelyd i fod yn rhan o Ddenmarc.



	■  Yn y dwyrain, cafodd Silesia Uchaf, ardal gyfoethog o ran glo a gweithfeydd dur, ei rhoi i wladwriaeth newydd Gwlad Pwyl.



	■  Cafodd Gorllewin Prwsia a Posen eu rhoi i Wlad Pwyl hefyd, gan olygu fod yr Almaen bellach wedi’i rhannu yn ddwy, gyda Dwyrain Prwsia ar wahân i weddill yr Almaen.



	■  Cafodd Hultschin ei cholli i wladwriaeth newydd Tsiecoslofacia.



	■  Yn y de, cafodd Anschluss, neu uno, gydag Awstria ei wahardd (gweler tudalen 10).



	■  Yn y gorllewin, cafodd Alsace-Lorraine, ardal a gafodd ei chipio yn ystod Rhyfel Ffrainc-Prwsia 1870–1, ei dychwelyd i Ffrainc.



	■  Cafodd Eupen a Malmedy eu rhoi i Wlad Belg.



	■  Cafodd dwy ardal arall hefyd eu rhoi o dan reolaeth lluoedd y Gynghrair neu’r Cynghreiriaid. Cafodd y Saar, ardal ddiwydiannol gyfoethog, ei rhoi o dan reolaeth Cynghrair y Cenhedloedd cyn cynnal pleidlais gwlad mewn 15 mlynedd i benderfynu ar ei dyfodol. Cafodd y Rheindir, ar y ffin â Ffrainc, ei dadfilwrio a’i rhoi yn nwylo’r Cynghreiriaid am 15 mlynedd er mwyn gwella diogelwch Ffrainc.






Roedd colledion mawr yn y trefedigaethau, yn bennaf yn Affrica a’r Cefnfor Tawel:



	■  Byddai Togo a’r Cameroon yn cael eu rheoli gan Brydain a Ffrainc fel mandadau.



	■  Cafodd De Orllewin Affrica Almaenig ei rhoi i Dde Affrica fel mandad.



	■  Cafodd Dwyrain Affrica Almaenig ei rhoi i Brydain fel mandad.



	■  Cafodd Guinea Newydd ei rhoi i Awstralia.



	■  Cafodd Samoa ei rhoi i Seland Newydd.



	■  Cafodd Ynysoedd Marshall, Mariana a Caroline eu rhoi i Japan.







Colledion milwrol


Roedd cryfder milwrol yr Almaen wedi bod yn destun balchder mawr i’r genedl. Ei grym milwrol yn yr 1860au a alluogodd taleithiau’r Almaen i uno, ond oherwydd pryderon y byddai’r grym hwnnw yn cael ei adfer ar ôl y Rhyfel Byd Cyntaf cafodd ei leihau’n sylweddol. Roedd llawer o Almaenwyr yn dadlau y byddai hyn yn gwneud yr Almaen yn fwy agored i ymosodiad.



	■  Cafodd y fyddin ei lleihau i fod yn ddim mwy na 100,000 o ddynion, ac roedd yn rhaid i bawb fod yn wirfoddolwyr.










[image: image]

Ffigur 2.1 Telerau Cytundeb Versailles 1919.







	■  Cafodd y staff cyffredinol eu gollwng.



	■  Cafodd y llynges ei lleihau i fod yn ddim mwy na 15,000 o ddynion.



	■  Doedd dim hawl gan yr Almaen i gael tanciau, awyrennau, llongau tanfor na nwy gwenwynig.






Roedd y mesurau hyn i leihau’r lluoedd arfog wedi gwylltio’r Almaen oherwydd nid yn unig roedd y lluoedd arfog yn destun balchder mawr, ni chafodd yr un o’r Cynghreiriaid eraill eu diarfogi i’r un graddau ag y cafodd yr Almaen yn yr 1920au, er gwaethaf Pedwar Pwynt ar Ddeg Wilson yn galw am ddiarfogi.




TERM ALLWEDDOL


Pedwar Pwynt ar Ddeg Wilson Pan ymunodd UDA â’r Rhyfel Byd Cyntaf roedd arlywydd y wlad wedi llunio’r Pedwar Pwynt ar Ddeg i esbonio’r hyn roedd UDA yn ymladd drosto. Y nod oedd creu byd mwy teg. Roedd un o’r Pedwar Pwynt ar Ddeg yn galw am ddiarfogi gan fod llawer o bobl yn credu bod y Rhyfel Byd Cyntaf yn deillio o ‘ryfel arfau’.


Cytundeb Brest-Litovsk Y cytundeb a gafodd ei lofnodi rhwng yr Almaen a Rwsia ym mis Mawrth 1918 a ddaeth â’r rhyfel i ben yn y dwyrain. Roedd yn llawer mwy llym na Versailles, a chollodd Rwsia 62 miliwn o bobl, 27 y cant o dir ffermio, 26 y cant o reilffyrdd a 74 y cant o adnoddau haearn a glo.






Taliadau iawndal


Pan gafodd y cytundeb ei lunio a’i lofnodi ym mis Mehefin 1919 doedd neb yn gwybod beth yn union oedd graddfa’r difrod ac felly, ni chafodd cyfanswm y taliadau iawndal ei bennu yn y cytundeb. Yn hytrach, sefydlodd y Cynghreiriaid Gomisiwn Taliadau Iawndal. Gwaith y Comisiwn oedd darganfod faint fyddai’r Almaen yn gallu ei dalu a phennu swm terfynol. Ni wnaeth y Comisiwn adrodd tan 1921, pan bennodd swm o £6600 miliwn, a fyddai’n cael ei dalu mewn rhandaliadau dros nifer o flynyddoedd. Roedd y rhan fwyaf o Almaenwyr yn ystyried bod y swm hwn yn sarhaus ac roedden nhw’n dadlau nad oedd y wlad yn gallu ei dalu. Fodd bynnag, mae honiadau o’r fath wedi bod yn destun llawer o ddadlau, gyda rhai haneswyr yn dadlau bod y swm yn sicr o fewn cyrraedd yr Almaen ac eraill yn dadlau bod y gofynion yn llawer llai na’r rheini a gafodd eu gosod ar Rwsia gan yr Almaen yng Nghytundeb Brest-Litovsk.


Gellid dadlau bod y gwir swm bron yn amherthnasol. Ni fyddai wedi gwneud gwahaniaeth faint fyddai’n rhaid i’r Almaen ei dalu oherwydd byddai unrhyw swm wedi arwain at brotestiadau, gan fod llawer o Almaenwyr yn credu na ddylen nhw orfod talu dim ac yn methu derbyn eu bod nhw wedi colli’r rhyfel.




ADNODDAU AR-LEIN


Dysgwch sut i ddadansoddi dibynadwyedd ffynonellau drwy gwblhau Taflen waith 1 yn www.hoddereducation.co.uk/mynediadihanes/almaen






Euogrwydd am y rhyfel


Roedd y colledion tiriogaethol, milwrol ac economaidd a’r taliadau iawndal yn gwylltio’r rhan fwyaf o Almaenwyr. Gwelwyd hyn yn yr ymateb gelyniaethus tuag at lofnodi Cytundeb Versailles, a’r protestiadau ar strydoedd yr Almaen, ac mewn papurau newydd fel Deutsche Zeitung, a oedd yn galw am ddial. Fodd bynnag, roedd cymal yr euogrwydd am y rhyfel yn ychwanegu at y teimlad o anghyfiawnder gan fod yr Almaen wedi cael ei gorfodi i dderbyn y bai am ddechrau’r rhyfel. Credai llawer o Almaenwyr fod y rhyfel yn ddim mwy na gwrthdaro a gafodd ei greu gan elynion yr Almaen i fygwth diogelwch y genedl.




CWESTIWN FFYNHONNELL


Pa mor ddefnyddiol yw Ffynhonnell A fel tystiolaeth o ymateb pobl yr Almaen i Gytundeb Versailles?







TERM ALLWEDDOL


Diktat Heddwch trwy orchymyn, gan orfodi cytundeb heb drafod.


Hunanbenderfyniad Hawl pobl mewn ardal neu wlad benodol i ddewis eu llywodraeth eu hunain.


Ymerodraeth Awstria-Hwngari Awstria-Hwngari oedd prif gynghreiriad yr Almaen ers 1879. Daeth yr ymerodraeth amlwladol i ben pan orfodwyd Awstria i dderbyn ei bod wedi’i threchu. Gwaharddwyd gwladwriaeth Awstria a’i phoblogaeth o 8 miliwn rhag uno â’r Almaen, er ei bod yn Almaeneg ei hiaith a’i diwylliant. Roedd y gwladwriaethau newydd a ddeilliodd o’r ymerodraeth yn cynnwys lleiafrifoedd Almaeneg eu hiaith.


Gwladwriaethau olynol Term i ddisgrifio’r gwladwriaethau a gafodd eu creu yn sgil chwalu Ymerodraeth Awstria-Hwngari, fel Gwlad Pwyl a Tsiecoslofacia. Roedden nhw’n aml yn wan ac oherwydd hyn roedd yn hawdd i’r Almaen eu goresgyn yn y 1930au.







FFYNHONNELL A


Darn o’r papur newydd oedd yn cefnogi Cynghrair yr Almaen Gyfan, Deutsche Zeitung, a gyhoeddwyd ar 28 Mehefin 1918. Wedi’i ddyfynnu yn K.S. Pinson, Modern Germany, Macmillan, 1966, t. 398.


Dial! Cenedl yr Almaen! Heddiw yn Neuadd y Drychau Versailles mae’r cytundeb gwarthus yn cael ei arwyddo. Peidiwch â’i anghofio! Yn y fan lle cafodd ymerodraeth ogoneddus yr Almaen ei sefydlu, yn y flwyddyn wych 1871, heddiw mae anrhydedd yr Almaen yn cael ei chario i’w bedd. Peidiwch â’i anghofio! Bydd pobl yr Almaen, gydag ymdrech ddiflino, yn gweithio’n ddyfal i adennill ei lle haeddiannol ymhlith y cenhedloedd. Yna, daw dial am warth 1918.






Ymateb yr Almaen i Gytundeb Versailles


Rhoddodd y Cynghreiriaid 14 diwrnod i’r Almaen ystyried telerau’r cytundeb. Fodd bynnag, doedd gan yr Almaen ddim llawer o ddewis ond ei arwyddo. Roedd y blocâd ar y llynges fasnachol yn parhau ac roedd y Cynghreiriaid yn y Rheindir ac yn barod i ymosod. O ganlyniad, roedd llawer o Almaenwyr yn ystyried y cytundeb fel diktat, ac yn meddwl na ddylai'r llywodraeth fod wedi ei lofnodi. Credai’r rhan fwyaf o Almaenwyr nad oedden nhw’n cael eu trin yn unol â’r Pedwar Pwynt ar Ddeg, gan fod gwladwriaethau fel Latvia, Lithuania ac Estonia yn cael yr hawl i hunanbenderfyniad, ond gwrthodwyd hyn i’r Almaen. Golygai’r cytundeb fod llawer o Almaenwyr bellach yn byw o dan reolaeth dramor, yng Ngwlad Pwyl neu Tsiecoslofacia, neu mewn ardaloedd wedi’u meddiannu.


Er y gall ymddangos bod y cytundeb yn gosod amodau caled ar yr Almaen, mae llawer o haneswyr wedi dadlau nad oedd mor llym â hynny. Y farn gyffredinol yn yr Almaen oedd nad oedd hi wedi colli’r rhyfel, felly byddai pobl wedi gwrthwynebu unrhyw delerau. Er gwaetha’r colledion, roedd yr Almaen yn dal yn wlad bwerus. Cafodd ei sefyllfa yng nghanol Ewrop ei chryfhau mewn sawl ffordd yn sgil cwymp Ymerodraeth Awstria-Hwngari a gorchfygu Rwsia. Yr Almaen oedd y grym rhanbarthol cryfaf o hyd, sefyllfa a atgyfnerthwyd drwy greu nifer o wladwriaethau olynol bach.


Eto i gyd, er bod gan yr Almaen rym a dylanwad o hyd, roedd llofnodi’r cytundeb yn ffactor pwysig iawn wrth arwain y wlad i sefyllfa o anhrefn, yn enwedig gan fod llywodraeth Ebert yn wan iawn. Arweiniodd at ymosodiadau ar y llywodraeth gan genedlaetholwyr adain dde, nad oedden nhw’n gallu derbyn telerau’r cytundeb, at Ffrainc yn meddiannu’r Ruhr a gorchwyddiant, wrth i’r Almaen gael trafferth i dalu’r taliadau iawndal (gweler tudalennau 27–9). Fodd bynnag, mae’r graddau roedd y digwyddiadau hyn yn deillio o’r cytundeb yn destun dadl.




TERM ALLWEDDOL


Gorchwyddiant Cynnydd cyflym iawn mewn prisiau. Yn yr Almaen, cafodd hyn ei achosi gan y llywodraeth yn argraffu llawer o arian fel bod gwerth yr arian cyfred yn gostwng yn ddramatig.


Sofraniaeth Y man lle mae’r pŵer sylfaenol i wneud penderfyniadau.







DIAGRAM CRYNHOI


CYTUNDEB VERSAILLES A’I EFFAITH AR YR ALMAEN

3 Cyfansoddiad Weimar







■ Pa mor bellgyrhaeddol oedd y newidiadau a gafodd eu cyflwyno yn sgil cyfansoddiad Weimar?






Sefydlu Gweriniaeth Weimar


Pan ildiodd y Kaiser y goron ym mis Tachwedd 1918, newidiodd yr Almaen o fod yn wladwriaeth awdurdodaidd, lle roedd y rheolwr yn penodi’r canghellor, gan ddod yn ddemocratiaeth a gweriniaeth, lle roedd sofraniaeth yn seiliedig ar y bobl. Roedd hyn yn newid mawr i’r Almaenwyr. Roedd hyd yn oed llai o gefnogaeth ymhlith y bobl i’r gyfundrefn newydd ar ôl i’r llywodraeth ddemocrataidd newydd lofnodi Cytundeb Versailles, gan roi’r argraff ei bod yn wan, yn wahanol i arweinyddiaeth gadarn y kaiseriaid.


Yn ystod yr hydref 1918, roedd drafft ar gyfer cyfansoddiad newydd wedi cael ei lunio a chafodd etholiadau eu cynnal ar gyfer Cynulliad Cenedlaethol ym 

mis Ionawr 1919. Pleidleisiodd canran uchel o’r boblogaeth, gyda dros 80% o’r etholwyr yn cymryd rhan. Y blaid fwyaf oedd SPD Ebert, a enillodd 165 o seddau a 38 y cant o’r 

bleidlais (gweler Tabl 2.1 ar dudalen 12).


Roedd y Cynulliad Cenedlaethol yn cyfarfod yn Weimar, gan esbonio enw’r weriniaeth newydd, gan fod Berlin yn cael ei ystyried yn anniogel oherwydd aflonyddwch comiwnyddol (gweler tudalennau 15–17). Cafodd Ebert ei ethol yn arlywydd y weriniaeth newydd ac ymunodd Plaid y Canol a phleidiau Democrataidd yr Almaen â’r Sosialwyr Democrataidd i ffurfio llywodraeth glymblaid. Roedd yn ymddangos fel petai’r llywodraeth newydd wedi cael dechrau da gan fod 75 y cant o’r etholwyr wedi pleidleisio dros y tair plaid hyn, ac roedd pob un ohonyn nhw’n cefnogi’r weriniaeth newydd a democratiaeth.




Tabl 2.1 Seddau yn y Cynulliad Cenedlaethol, Ionawr 1919
















	

Plaid




	

Nifer y seddau









	

Plaid y Sosialwyr Democrataidd




	

165









	

Plaid y Canol




	

  91









	

Plaid Ddemocrataidd yr Almaen




	

  75









	

Plaid Genedlaethol Pobl yr Almaen




	

  44









	

Plaid y Sosialwyr Democrataidd Annibynnol




	

  22









	

Plaid Pobl yr Almaen




	

  19















Er gwaethaf y llwyddiant ymddangosiadol hwn, mae’r cyfansoddiad terfynol a gafodd ei lunio gan y Cynulliad yn aml yn cael ei ystyried fel rhywbeth a arweiniodd bron yn anorfod at gwymp Gweriniaeth Weimar. Prif nodweddion y cyfansoddiad oedd:



	■  Roedd yr Almaen yn weriniaeth.



	■  Roedd sofraniaeth yn seiliedig ar y bobl.



	■  Roedd yn wladwriaeth ffederal, fel yr ymerodraeth o’i blaen. Roedd hyn yn golygu bod taleithiau unigol yn dal i reoli materion fel addysg, yr heddlu ac eglwysi.



	■  Roedd y llywodraeth ganolog yn gyfrifol am bolisi tramor, trethi a’r lluoedd arfog.



	■  Pennaeth y llywodraeth ganolog oedd yr arlywydd, gyda dwy siambr, y Reichstag a’r Reichsrat.








TERM ALLWEDDOL


Pleidlais gyffredinol System etholiadol lle mae gan bob oedolyn yr hawl i bleidleisio.


Cynrychiolaeth gyfrannol System etholiadol lle mae nifer y seddau sy’n cael eu rhoi i blaid yn dibynnu ar nifer y pleidleisiau mae’n eu hennill.


Pleidlais atal Yr hawl i atal deddfau neu benderfyniadau.





Y Reichstag a’r Reichsrat




	■  Roedd aelodau’r Reichstag yn cael eu hethol bob pedair blynedd drwy bleidlais gyffredinol, ac roedd pawb dros 20 oed yn gymwys i bleidleisio.



	■  Roedd aelodau yn cael eu hethol drwy gynrychiolaeth gyfrannol.



	■  Roedd yn rhaid i’r canghellor a’r gweinidogion gael cefnogaeth y Reichstag ac roedd yn rhaid iddyn nhw ymddiswyddo os oedden nhw’n colli ei chefnogaeth.



	■  Y Reichstag oedd yn gyfrifol am ddechrau a chymeradwyo deddfwriaeth.



	■  Roedd y Reichsrat yn cynnwys cynrychiolwyr o bob talaith. Roedd yn gallu bwrw pleidlais atal yn erbyn deddfwriaeth, ond gallai’r penderfyniad gael ei wrthdroi petai dwy ran o dair o’r Reichstag yn pleidleisio o blaid.






Yr arlywydd



	■  Yn cael ei ethol drwy bleidlais boblogaidd bob saith mlynedd.



	■  Pennaeth y lluoedd arfog.



	■  Yn gyfrifol am alw a diddymu’r Reichstag.



	■  Yn penodi’r canghellor a’r llywodraeth.






Ar yr un pryd, cafodd bil hawliau ei basio a oedd yn gwarantu rhyddid personol, cydraddoldeb cyfreithiol, rhyddid symudiad, mynegiant a chydwybod, a’r hawl i gymdeithasu.


Cafodd y cyfansoddiad ei gymeradwyo ym mis Gorffennaf 1919 o 262 pleidlais i 75, gyda’r Cenedlaetholwyr a’r Blaid Sosialwyr Democrataidd Annibynnol (USPD) yn pleidleisio yn ei erbyn.



Y sialensiau yn wynebu cyfansoddiad Weimar


O gofio mai am 14 blynedd yn unig y gwnaeth y weriniaeth barhau, gyda llawer o’r cyfnod hwnnw yn drafferthus, efallai nad yw’n annisgwyl i’r cyfansoddiad gael ei feirniadu’n hallt. Mae rhai haneswyr hyd yn oed wedi dadlau bod telerau’r cyfansoddiad wedi gwneud llawer i hwyluso esgyniad y Natsïaid i rym. Mae honiadau o’r fath wedi canolbwyntio ar dri phrif fater:



	■  Y defnydd o gynrychiolaeth gyfrannol.



	■  Y berthynas rhwng yr arlywydd a’r Reichstag, yn benodol Erthygl 48 a oedd yn rhoi pwerau argyfwng i’r arlywydd.



	■  Parhad rhai o sefydliadau traddodiadol yr Almaen Ymerodrol.






Mae’n bwysig ystyried dilysrwydd yr honiadau hyn. Yn benodol, mae llawer o sylw wedi cael ei roi i’r system gynrychiolaeth gyfrannol.


Cynrychiolaeth gyfrannol


Roedd y system yn dyrannu nifer y seddau yn y Reichstag yn ôl cyfran cyfanswm y pleidleisiau dros bob plaid. Roedd hyn yn golygu bod nifer o bleidiau bach, fel y Natsïaid (gweler tudalen 21–4), yn cael eu cynrychioli, ac o ganlyniad nid oedd gan unrhyw blaid fwyafrif ac roedd llywodraethau yn cynnwys clymblaid o nifer o bleidiau. Roedd y clymbleidiau hyn yn aml yn ansefydlog ac, felly, yn fyrhoedlog, ac roedd newidiadau rheolaidd yn y llywodraeth. Mae rhai pobl yn dadlau bod y newidiadau hyn wedi tanseilio hyder yn y ddemocratiaeth newydd gan olygu bod rhai’n dymuno gweld dewis mwy ceidwadol neu awdurdodol yn dychwelyd.


Byddai’n anodd dadlau yn erbyn yr honiad hwn, gan fod 20 cabinet gwahanol rhwng mis Chwefror 1919 a mis Ionawr 1933. Fodd bynnag, mae’n rhaid cofio bod llywodraethau’n brwydro yn erbyn problemau economaidd difrifol yn ystod llawer o’r cyfnod hwn ac nid oedd hyn yn helpu i annog sefydlogrwydd. Byddai pobl yn newid eu cefnogaeth wleidyddol yn gyson wrth iddyn nhw chwilio am blaid fyddai’n gallu datrys eu problemau.


Y berthynas rhwng yr arlywydd a’r Reichstag



Roedd y berthynas rhwng yr arlywydd a’r Reichstag i fod i greu system lle roedd rhwystrau a gwrthbwysau (checks and balances) yn sicrhau na fyddai’r naill na’r llall yn dod yn rhy bwerus. Y nod oedd creu llywyddiaeth a allai gyfyngu ar bwerau’r Reichstag a’i hatal rhag dod yn rhy bwerus. Fodd bynnag, i gyflawni hyn, cafodd llawer o rym ei roi yn nwylo’r arlywydd. Roedd hefyd yn codi cwestiwn ynglŷn â phwy oedd â’r awdurdod yn y pen draw. A oedd yn nwylo’r Reichstag neu’r arlywydd?


Erthygl 48


Cafodd yr arlywydd hefyd y pwerau i atal hawliau sifil mewn argyfwng ac i gyhoeddi ordinhadau arlywyddol. Er mai’r nod oedd sicrhau bod llywodraeth yn parhau, yn ymarferol roedd yn golygu y gallai’r arlywydd ddiystyru pwerau’r Reichstag. Cododd y sefyllfa hon yn 1923–4 yn ystod argyfyngau’r Ruhr a gorchwyddiant, ac unwaith eto yn 1930–3 yn dilyn Cwymp Wall Street a chwymp llywodraeth Müller (gweler tudalen 72). Fodd bynnag, yn 1923 cafodd pwerau arlywyddol eu defnyddio mewn ffordd effeithiol i ddelio ag effaith goresgyniad y Ruhr gan luoedd Ffrainc a Gwlad Belg (gweler tudalennau 27–9).


Parhad sefydliadau ymerodrol


Roedd nifer o feysydd lle gwnaeth sefydliadau traddodiadol, ceidwadol barhau ac roedden nhw’n ddylanwadol iawn. Roedd hyn yn amlwg yn y meysydd canlynol:



	■  Y gwasanaeth sifil, a oedd yn aml yn cynnal gwerthoedd ceidwadol yr Almaen Ymerodrol.



	■  Y farnwriaeth, nad oedd bob amser yn cytuno â gwerthoedd y weriniaeth.



	■  Y fyddin, a oedd wedi bod yn uchel ei statws o dan y Kaiser ond nad oedd yn cefnogi democratiaeth.






Canlyniad hyn oll oedd fod grymoedd ceidwadol yn yr Almaen yn dal i fod yn ddylanwadol iawn ac roedden nhw’n gwrthdaro â dymuniad y weriniaeth i estyn rhyddid sifil a democratiaeth.



Pa mor gryf oedd y cyfansoddiad newydd?


Er gwaethaf y feirniadaeth, roedd nifer o gryfderau yn perthyn i’r cyfansoddiad newydd. Roedd yn ddemocrataidd, gyda phleidlais gyffredinol a’r system gynrychiolaeth gyfrannol. Er bod hyn yn aml yn cael ei weld fel gwendid gan nad oedd llywodraethau yn para’n hir, mae pobl yn aml yn anghofio bod llawer o gysondeb o ran aelodaeth y llywodraethau, gyda gweinidogion yn aml yn parhau i wasanaethu cangellorion gwahanol. Oherwydd cynrychiolaeth gyfrannol cafodd llawer o bleidiau bach eu cynrychioli ac roedd sawl llywodraeth glymblaid, ond nid oedd hyn yn newydd i’r Almaen gan fod clymbleidiau wedi bodoli yn ystod rheolaeth ymerodrol. Gellid dadlau hefyd bod cynrychiolaeth gyfrannol yn sicrhau bod amrediad eang o ddiddordebau yn cael eu cynrychioli yn y Reichstag. Roedd cadw sefydliadau traddodiadol, er eu bod yn cael eu gweld fel sialens i ddelfrydau’r weriniaeth newydd, yn golygu bod profiad ar gael i’r gyfundrefn newydd. Efallai mai’r elfen ar y cyfansoddiad newydd sydd wedi cael ei beirniadu fwyaf yw’r pwerau argyfwng a oedd ar gael i’r arlywydd o dan Erthygl 48 ac a gafodd eu defnyddio yn y cyfnod 1930–3 i danseilio democratiaeth. Fodd bynnag, nod y ddarpariaeth hon oedd sicrhau y byddai’r llywodraeth yn parhau i weithredu yn ystod argyfwng a gweithiodd yn dda wrth ddelio â goresgyniad y Ruhr a gorchwyddiant yn ystod y blynyddoedd 1923–4, gan awgrymu ei bod yn gryfder yn hytrach na gwendid o’i defnyddio’n gywir. Gellid dadlau, felly, mai’r amgylchiadau anghyffredin a heriol yn hytrach na’r cyfansoddiad ei hun oedd yn gyfrifol am wanhau’r weriniaeth newydd.




DIAGRAM CRYNODEB


CYFANSODDIAD WEIMAR

4 Sialensiau i Weimar o’r chwith a’r dde







■ Pa mor ddifrifol oedd y sialensiau i Weriniaeth Weimar o’r chwith a’r dde?





Efallai nad yw’n syndod bod llywodraeth Weimar wedi wynebu sialensiau o’r chwith a’r dde i’r sbectrwm gwleidyddol yn ystod y blynyddoedd 1919–23. Nid oedd llawer o gefnogaeth i’r weriniaeth newydd, ac roedd nifer o Almaenwyr yn dymuno gweld llywodraeth draddodiadol, awdurdodol y Kaiser yn dychwelyd. Cafodd y gyfundrefn ei gwanhau fwyfwy yn sgil llofnodi Cytundeb Versailles ym mis Mehefin 1919. Fodd bynnag, roedd anfodlonrwydd gwleidyddol yn bodoli cyn hyn, yn enwedig ymhlith yr adain chwith, ac roedd ymgais wedi bod i sefydlu sofietau gweithwyr mewn nifer o drefi a dinasoedd ar ddiwedd y rhyfel. 



Gwrthryfel y Spartacistiaid




TERM ALLWEDDOL


Gwladoli Pan fydd y llywodraeth yn berchen ar ddiwydiant ac yn ei reoli.





Pan ddaeth y rhyfel y ben, roedd llawer o weithwyr yn gobeithio y byddai llywodraeth debyg i un sofietaidd yn cael ei sefydlu ac y byddai diwydiannau yn cael eu gwladoli. Fodd bynnag, sicrhaodd methiant y chwyldroadau ar ddiwedd 1918 na ddigwyddodd hyn. Arweiniodd y penderfyniad i roi grym i’r senedd a’r diffyg diwygio gwirioneddol at ymddiswyddiad y Sosialwyr Annibynnol o Gyngor Cynrychiolwyr y Bobl a sefydlu’r Spartacistiaid, rhagflaenydd y KPD.


Ceisiodd y Spartacistiaid gipio grym yn Berlin ym mis Ionawr 1919, ac arweiniodd eu gweithredoedd at sefydlu’r Cynulliad Cenedlaethol yn Weimar yn hytrach nag yn y brifddinas. Gwnaeth y gwrthryfel barhau rhwng 5 a 12 Ionawr. Ei nod oedd cael gwared ar y llywodraeth dros dro a sefydlu llywodraeth debyg i un sofietaidd. Ar 5 Ionawr, meddiannodd y Spartacistiaid adeiladau cyhoeddus gan alw am streic gyffredinol i ddymchwel y llywodraeth, a oedd yn bradychu’r chwyldro yn eu barn nhw.


Doedd y gwrthryfel ddim yn fygythiad difrifol i’r llywodraeth, er gwaethaf tri diwrnod o ymladd ffyrnig yn y strydoedd a arweiniodd at farwolaethau dros 100 o bobl. Ychydig o bobl oedd yn cefnogi’r gwrthryfel, a nifer bach o weithwyr, undebwyr llafur a Sosialwyr Democrataidd yn unig wnaeth ymuno. Hefyd, ni lwyddodd y gwrthryfel i ennill cefnogaeth yng ngweddill yr Almaen ac oherwydd hyn roedd yn llawer haws i’r gweinidog amddiffyn, Gustav Noske, ddod â’r cyfan i ben. Roedd ganddo gefnogaeth y fyddin a’r Freikorps, gyda tua 400,000 o filwyr. Cafodd dau o’r arweinwyr Comiwnyddol, Rosa Luxemburg a Karl Liebknecht, eu llofruddio yn y gwrthryfel gan wanhau gallu trefniadol y blaid ymhellach.




TERM ALLWEDDOL


Freikorps Corfflu Rhydd, grŵp adain dde o gyn-filwyr. Roedd ganddyn nhw safbwynt cenedlaetholgar ac roedden nhw’n gweithredu fel grwpiau parafilwrol a oedd yn fodlon gweithredu yn erbyn gweithgareddau’r comiwnyddion.







POBL ALLWEDDOL


Gustav Noske (1868–1946)


Gwneuthurwr basgedi a ddaeth yn undebwr llafur ac yn aelod o’r SPD. Ef oedd gweinidog amddiffyn cyntaf llywodraethau cynnar Weimar.


Rosa Luxemburg (1871–1919)


Roedd yn cael ei galw’n ‘Rosa Goch’. Sefydlodd Gynghrair y Spartacistiaid a chafodd ei charcharu yn ystod y rhyfel. Helpodd i ffurfio’r Blaid Gomiwnyddol ond cafodd ei llofruddio pan oedd yn y ddalfa yn ystod gwrthryfel y Spartacistiaid.


Karl Liebknecht (1871–1919)


Sosialydd o’r Almaen ac, ynghyd â Rosa Luxemburg, roedd yn un o gyd-sylfaenwyr Cynghrair y Spartacistiaid a’r Blaid Gomiwnyddol. Cafodd ei lofruddio yn ystod y gwrthryfel.







CWESTIWN FFYNHONNELL


Pa frwydr sy’n cael ei phortreadu yn Ffynhonnell B?







FFYNHONNELL B




[image: image]




‘Beth mae Spartacus ei eisiau? Ymladd yn erbyn y filitariaeth newydd, cyfalafiaeth a thirfeddianwyr.’ Poster y KPD o 1919










FFYNHONNELL C


Erthygl yn un o bapurau newydd yr SPD, Vorwärts, a gyhoeddwyd ar ddechrau Ionawr 1919.


Mae gweithredoedd gwarthus Liebknecht a Rosa Luxemburg yn baeddu’r chwyldro ac yn peryglu ei holl gyflawniadau. Ni ddylai’r bobl gyffredin aros yn dawel am funud arall tra bod y bwystfilod creulon hyn a’u dilynwyr yn parlysu gweithgareddau’r llywodraeth weriniaethol ac yn rhoi rhagor o anogaeth i bobl gefnogi rhyfel cartref.







CWESTIWN FFYNHONNELL


Beth yw safbwynt Ffynhonnell C am wrthryfel y Spartacistiaid? 





Fodd bynnag, er bod gwrthryfel y Spartacistiaid wedi cael ei chwalu, nid oedd hyn yn golygu bod y bygythiad o’r chwith wedi dod i ben. Roedd cyfres o streiciau drwy’r wlad yn ystod y pedwar mis dilynol ac fe gafodd sofietau eu sefydlu mewn dinasoedd fel Bremen a München. Yn sgil cwymp brenhiniaeth Bafaria cafodd arweinydd yr USPD, Kurt Eisner, gyfle i gynnig arweinyddiaeth wleidyddol yno, ond cafodd ei lofruddio ym mis Chwefror 1919. Yn y dryswch a ddilynodd, cafodd gweriniaeth sofietaidd ei sefydlu yn Bafaria, ond cafodd ei chwalu ar ôl mis gan y Freikorps a’r fyddin mewn ymgyrch o’r enw y Braw Gwyn.


Er bod aflonyddwch o’r adain chwith wedi cael ei drechu, gan ddileu’r bygythiad ar y pryd i’r weriniaeth, arweiniodd hyn at fwy o begynnu mewn cymdeithas ac roedd llawer ar y dde yn credu bod y wlad yn wynebu chwyldro tebyg i un sofietaidd. Roedd yn ymddangos y gallai’r ofn hwn gael ei wireddu yn y Ruhr ym mis Mawrth 1920 pan lwyddodd y KPD i gipio grym yn y rhan fwyaf o’r rhanbarth. Unwaith eto, llwyddodd y fyddin a’r Freikorps i atal hyn, ond arweiniodd at deimlad ar y chwith fod y fyddin yn annemocrataidd.




TERM ALLWEDDOL


Brenhiniaeth Bafaria Bafaria oedd un o’r gwladwriaethau hynaf yn Ewrop, ond roedd yn rhan o’r Almaen Ymerodrol, a chadwodd ei brenhiniaeth tan fis Tachwedd 1918.


Braw Gwyn Defnyddiwyd y term yn gyntaf i ddisgrifio’r ffordd y cafodd y weriniaeth sofietaidd neu ‘Goch’ ei ffrwyno yn Bafaria yn 1919, ond daeth i gael ei ddefnyddio i ddisgrifio’r llofruddiaethau a’r trais a ddigwyddodd yn 1919–22.






Pa mor ddifrifol oedd y bygythiad o’r chwith?


Oherwydd anfodlonrwydd parhaus bron ymhlith yr adain chwith yn ystod blynyddoedd cynnar y weriniaeth, cafodd llawer o bobl yr Almaen yr argraff fod y wlad yn wynebu bygythiad wedi’i ysbrydoli gan y sofietiaid, ac roedd propaganda o’r dde yn ychwanegu at hyn. Roedd llwyddiant y chwith mewn etholiadau drwy gydol y cyfnod hwn, pan enillon nhw rhwng 10 a 15 y cant o’r bleidlais, yn ymddangos fel petai’n cadarnhau’r ofn hwn. Fodd bynnag, er bod streiciau yn digwydd yn aml, nid oedd yn golygu bod llawer o bobl yn barod i gymryd rhan mewn gweithgaredd chwyldroadol neu ar fin gwneud hynny. Roedd amryw o resymau dros fethiant gweithredoedd yr adain chwith i fygwth y llywodraeth:




	■  Roedd y llywodraeth yn gallu atal gweithgareddau adain chwith. Cafodd arweinwyr fel Luxemburg eu lladd, gan leihau effeithiolrwydd grwpiau, ac roedd y bygythiad o gamau creulon yn atal eraill.



	■  Roedd arweinyddiaeth yn aml yn wael, yn enwedig ar ôl marwolaethau Luxemburg a Liebknecht. Roedd rhaniadau rhwng arweinwyr hefyd ynglŷn â’r tactegau i’w defnyddio.



	■  Roedd rhaniadau rhwng grwpiau gwahanol.



	■  Roedd y llywodraeth yn gallu gwneud consesiynau, gan greu rhagor o raniadau ymhlith ei gwrthwynebwyr.








POBL ALLWEDDOL


Kurt Eisner (1867–1919)


Newyddiadurwr a sosialydd. Trefnodd y chwyldro sosialaidd a arweiniodd at ddiorseddu’r frenhiniaeth yn Bafaria ym mis Tachwedd 1918. Cyhoeddodd Wladwriaeth y Bobl yn Bafaria ond cafodd ei lofruddio gan genedlaetholwr yn 1919.






Bygythiad y dde 


Doedd dim llawer o bobl ar adain dde’r sbectrwm gwleidyddol yn hoffi’r llywodraeth newydd, yn enwedig swyddogion y fyddin, gweision sifil a’r farnwriaeth, a oedd oll yn dyheu am weld rheolaeth awdurdodol y Kaiser yn dychwelyd. Roedd rhai pobl yn fodlon gweithredu i gael gwared ar y weriniaeth, ond canolbwyntiodd eraill ar ailadeiladu eu sefyllfa eu hunain.


Hefyd roedd nifer o bleidiau gwleidyddol adain dde eithafol. Roedden nhw’n gallu manteisio’n effeithiol ar y sarhad honedig i’r genedl roedd y llywodraeth newydd wedi ei achosi drwy lofnodi’r cadoediad a Chytundeb Versailles. Roedd y grwpiau gwlatgar hyn a oedd yn aml yn wrth-Semitig wedi datblygu yn ystod y Rhyfel Byd Cyntaf, ond roedden nhw wedi gallu ennill mwy o gefnogaeth yn yr anhrefn a ddilynodd y gorchfygiad, gan ddadlau’n aml bod gan aelodau’r llywodraeth newydd gysylltiadau Iddewig. Un o’r mwyaf nodedig o blith y rhain oedd Plaid Gweithwyr yr Almaen o dan arweiniad Anton Drexler (yr aeth Adolf Hitler i’w cyfarfodydd), ac a gyflwynodd y safbwynt fod yr Almaen wedi cael ei bradychu gan bobl Iddewig. Roedd pleidiau adain dde prif ffrwd hefyd, fel Plaid Genedlaethol Pobl yr Almaen (DNVP). Nod y blaid hon oedd trechu’r chwith a sefydlu llywodraeth fwy ceidwadol, genedlaetholgar.




TERM ALLWEDDOL


Plaid Genedlaethol Pobl yr Almaen (DNVP) Clymblaid o genedlaetholwyr a oedd yn cynnwys Plaid y Famwlad a Chynghrair yr Almaen Gyfan. Roedd llawer o’r aelodau yn bobl hiliol ac yn eithafwyr. Tirfeddianwyr a diwydianwyr oedd ei chefnogwyr, ond roedd aelodau o’r dosbarth canol hefyd yn ei chefnogi ac roedd yn un o’r pleidiau adain dde mwyaf radical.





Tabl 2.2 Pleidiau gwleidyddol cyfnod Weimar


















	

Plaid




	

Prif safbwyntiau a chefnogaeth









	

ZP (Plaid y Canol)




	

Cafodd ei sefydlu yn y bedwaredd ganrif ar bymtheg i amddiffyn buddiannau Pabyddol, ac roedd yn denu amrediad eang o gefnogwyr









	

DDP (Plaid Ddemocrataidd yr Almaen)




	

Cafodd ei sefydlu o’r Hen Blaid Ryddfrydol Genedlaethol, ac roedd y dosbarth canol proffesiynol yn ei chefnogi









	

DNVP (Plaid Genedlaethol Pobl yr Almaen)




	

Plaid adain dde, freniniaethol a gwrth-weriniaethol









	

DVP (Plaid Pobl yr Almaen)




	

Wedi’i sefydlu gan Gustav Stresemann, roedd yn gwrthwynebu’r weriniaeth ar y dechrau ond daeth i gefnogi democratiaeth seneddol ac roedd yn cael ei chefnogi gan y dosbarthiadau canol ac uchaf Protestannaidd









	

KPD (Plaid Gomiwnyddol yr Almaen)




	

Roedd yn gwrthwynebu’r weriniaeth ac yn dymuno gweld chwyldro









	

NSDAP (Plaid Sosialaidd Genedlaethol Gweithwyr yr Almaen – Natsïaid)




	

Fel mae’r enw yn ei awgrymu, roedd yn gymysgedd o genedlaetholdeb a sosialaeth, ond cefnwyd ar sosialaeth i bob pwrpas wrth i’r blaid ddilyn agenda mwy adain dde









	

SPD (Plaid Sosialwyr Democrataidd yr Almaen)




	

Sosialwyr cymedrol a phlaid y dosbarth gweithiol a’r undebau llafur. Roedden nhw’n cefnogi democratiaeth seneddol









	

BVP (Plaid Pobl Bafaria)




	

Plaid ranbarthol a gafodd ei ffurfio o elfennau o Blaid y Canol yn 1919. Ei nod oedd cefnogi buddiannau Bafaria









	

USPD (Plaid Sosialwyr Democrataidd Annibynnol yr Almaen)




	

Torrodd yn rhydd o’r SPD ac roedd yn cynnwys sosialwyr mwy radical, gyda rhai aelodau yn ymuno’n ddiweddarach â’r KPD, ond aeth eraill yn ôl at yr SPD
















Putsch



Daeth cyfle i grwpiau adain dde pan ddechreuodd y llywodraeth ddiddymu’r Freikorps a lleihau maint byddin yr Almaen yn unol â thelerau cytundeb Versailles. Dechreuodd gwrthryfel pan gafodd cynnig ei gyflwyno i ddiddymu dwy o frigadau’r fyddin oedd wedi’u lleoli’n agos at Berlin. Gorymdeithiodd 12,000 o ddynion i Berlin, o dan arweiniad Wolfgang Kapp a’r Cadfridog Lüttwitz. Yno, gwnaethon nhw gyhoeddi mai Kapp, sylfaenydd Plaid y Famwlad, plaid wlatgar a gafodd ei sefydlu yn y rhyfel, oedd y canghellor a chafodd prif adeiladau’r brifddinas eu cipio.




POBL ALLWEDDOL


Wolfgang Kapp (1858–1922)


Gwas sifil Prwsiaidd a wnaeth helpu i sefydlu Plaid y Famwlad. Roedd eisiau gweld y Kaiser yn cael ei adfer.







FFYNHONNELL CH


Datganiad gan Wolfgang Kapp, 13 Mawrth 1920. Wedi’i ddyfynnu yn John Laver, Imperial and Weimar Germany, Hodder & Stoughton, 1992, t. 43.


Mae’r Reich a’r genedl mewn perygl difrifol. Rydyn ni’n agosáu yn gyflym iawn at gwymp llwyr y Wladwriaeth a chyfraith a threfn. Nid yw’r bobl yn llawn sylweddoli bod trychineb ar fin digwydd. Mae prisiau yn codi yn ddirwystr. Mae caledi ar gynnydd. Mae newyn yn bygwth. Mae llygredd, usuriaeth, nepotistiaeth a throsedd yn codi eu pen yn ddigywilydd. Nid yw’r Llywodraeth ddi-awdurdod, ddi-rym, sy’n gweithio law yn llaw â llygredd, yn gallu goresgyn y perygl ... 


O’r dwyrain rydyn ni’n cael ein bygwth gan ddinistr a thrais Bolsiefigiaeth ryfelgar. Ydy’r Llywodraeth hon yn gallu gwrthsefyll hyn? Sut gallwn ni ddianc rhag cwymp mewnol ac allanol?

